
༄།	དཔལ་ལྡན་འབྲུག་པའི་ཁྲིམས་ཀྱི་འདུན་ས།
ROYAL COURT OF JUSTICE
[bookmark: _GoBack]འཁྲུན་ཆོད་ཨང་༼ཆེ་མཐོ་༢༠༢༢-༡༤༡༽	   འབྲི་ཤོག་བདུན་ཅུ་པ།༼ཨེཆ་-༧༠༽
 				     མཐོ་གཏུགས་ཞི་རྩོད་འཁྲུན་ཆོད།

࿐	  ད་ལན༑	སྤ་རོ་རྫོང་ཁག་ཁྲིམས་ཁྲིའི་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༢-༨༤༽ ཅན་མར་ སྤྱི་ཚེས་༢༨.༣.༢༠༢༢ ལུ་བཀོད་གྲུབ།

	མཐོ་གཏུགས་པ་རྩོད་རྩ།				རྩོད་ཟླ།
ངོ་མིང་ 	: བདེ་སྐྱིད་དབྱངས་འཛོམས། 	ངོ་མིང་	: ཀུན་ལེགས་དཔལ་འབྱོར།
ཕོ/མོ།	: མོ།		ཕོ/མོ།	: ཕོ།
སྐྱེས་ཚེས་	: ༡༩༧༠		སྐྱེས་ཚེས་	: ༡༩༧༧
མི་ཁུངས་ལག་ཁྱེར་ཨང་	: ༡༠༨༠༤༠༠༠༠༠༠༧	མི་ཁུངས་ལག་ཁྱེར་ཨང་	: ༡༡༧༠༤༠༠༢༦༧༦
ཕ་/མ་མིང་      	: བསྟན་འཛིན་དཔལ་བཟང་།	ཕ་/མ་མིང་	: སྐལ་བཟང་རྡོ་རྗེ།
ཁྲམ་ཨང་	: ༣༣༢	 	ཁྲམ་ཨང་	: ༢༧༦
གུང་ཨང་	: ཉ-༤-༡༡	གུང་ཨང་	: མེད།
གཡུས་	: ལྕང་སི་མ།	གཡུས་		: དཔོན་སྒེར། 
རྒེད་འོག་	: ཧུམ་རལ།	རྒེད་འོག་	: ནུབ་སྦིས། 
རྫོང་ཁག་	: སྤ་རོ།	རྫོང་ཁག་	: ཀྲོང་གསར།
ལས་འགན་	: མེད།	ལས་འགན་	: གཞུང་གཡོགཔ།      
རྒྱབ་མི་/ངོ་ཚབ་	: མེད།	རྒྱབ་མི་/ངོ་ཚབ་	: འཇམ་དབྱངས་བློ་གྲོས།


           
རྩོད་དོནཿ གཉེན་འབྲེལ་སྐོར།
༡༽	རྩོད་གཞི་ངོ་སྤྲོད།
མཐོ་གཏུགས་པ་ རྩོད་རྩ་བདེ་སྐྱིད་དབྱངས་འཛོམས་དང་ རྩོད་ཟླ་ཀུན་ལེགས་དཔལ་འབྱོར་ རྩ་ཕན་གཉིས་ཀྱིས་བར་ན་ རྩོད་དོན་ གཉེན་འབྲེལ་སྐོར་ལས་ རྩོད་གཞི་སྤ་རོ་རྫོང་ཁག་ཁྲིམས་ཀྱི་འདུན་སར་ཐུག་སྟེ་ ཁྲིམས་འདུན་ནས་དབྱེ་དཔྱད་མཛད་དེ་ འཁྲུན་ཆོད་གནང་མི་འདི་ལུ་ རྩོད་རྩ་བདེ་སྐྱིད་དབྱངས་འཛོམས་ལུ་ཁེ་རྒུད་མ་བཏུབ་པར་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ།


༢༽	སྙན་གསན།
	༢.༡	སྟ་གོན་སྙན་གསན།			སྤྱི་ཚེས་༣༡.༣.༢༠༢༢ ལུ།
༢.༢	ཐོག་མའི་བརྗོད་དོན།			སྤྱི་ཚེས་༤.༤.༢༠༢༢ ལུ།
༢.༣	མཐའ་བསྡོམས་འདྲི་གླེང་།		སྤྱི་ཚེས་༡༦.༥.༢༠༢༢ ལུ།


༣༽	དབྱེ་བཤེར།
༣.༡	བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
	༣.༢	སྤ་རོ་རྫོང་ཁག་ཁྲིམས་ཀྱི་འདུན་སའི་འཁྲུན་ཆོད་ཨང་༼སྤ་རོ་༢༡-༦༠༨༽ སྤྱི་ཚེས་༡༠.༡༢.༢༠༢༡ ཅན་མ།




༤༽	མཐོ་གཏུགས་ཞིབ་བཤེར། ༼དག་བཅོས་མེད་པར་འདྲ་བཤུས༽
༤.༡	མཐོ་གཏུགས་པ་ རྩོད་རྩ་བདེ་སྐྱིད་དབྱངས་འཛོམས་ཀྱིས་ རྩོད་ཉོག་དེའི་སྐོར་ལས་ སྤྱི་ཚེས་༣༡.༣.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ཡིག་ སྤྱི་ཚེས་༢༤.༡༢.༢༠༢༡ ཅན་མའི་ནང་གསལ།
	“་་་་ཞུ་དོན་དེ་ཡང་ རྩོད་ཟླ་ཀུན་ལེགས་དཔལ་འབྱོར་ མི་ཁུངས་ངོ་སྤྲོད་ལག་ཁྱེར་ཨང་༡༡༧༠༤༠༠༢༦༧༦ ཅན་མ་འཆང་མི་དང་ རྩོད་རྩ་རང་ལུ་ རྩོད་དོན་གཉེན་འབྲེལ་གྱི་སྐོར་ ཐོག་མའི་ཁྲིམས་ཀྱི་ཞི་རྩོད་གྱི་འཁྲུན་ཆོད་ཨང་༼སྤ་རོ་༢༡-༦༠༨༽ སྤྱི་ཚེས་༡༠.༡༢.༢༠༢༡ ཅན་མ་གནང་ཏེ་ཡོད་མི་དེ་ལུ་ཁེ་རྒུད་མ་བཏུབ་ལས་བརྟེན་ མཐོ་གཏུགས་ཞུ་དགོ་པའི་གནད་དོན་གཤམ་གསལ་ལྟར་ཨིན་ཟེར་ཞུ་ནི། དོན་ཚན་དང་པ། བཤེར་བཅུད་༥.༣ པ་ནང་ བུ་ངོམ་བསྟན་འཛིན་ཆོས་འཕེལ་ སྐྱེས་ཚེས་༣༠.༩.༢༠༠༧ ཅན་མ་དེ་ སྤྱི་ལོ་༢༠༠༧ ལས་ བུ་ཚབ་སྦེ་ལེན་ཡོད་རུང་ ཐོག་མའི་ཁྲིམས་འདུན་ལས་ འབྲུག་གི་བུ་ཚབ་བཅའ་ཁྲིམས་༢༠༡༢ ཅན་མ་དང་འཁྲིལ་ཏེ་ བུ་ཚབ་སྤྲོད་ལེན་གྱི་བཀའ་རྒྱ་ཞུ་བ་མིན་འདུག་ཟེར་གསོ་འཐུས་ཐོབ་ལམ་མེད་པར་འཁྲུན་ཆོད་གནང་པའི་ཁར་ བཟའ་ཚང་སྤྱི་རུབ་ཀྱི་བསྒུལ་ཅན་དང་བསྒུལ་མེད་ཀྱི་དངོས་པོ་ལས་ཐོབ་ལམ་མེད་པར་འཁྲུན་ཆོད་གནང་ཡོད་མི་དེ་ལུ་ ཁེ་རྒུད་མ་བཏུབ་ལས་བརྟེན་ ཆེ་མཐོ་ཁྲིམས་ཀྱི་འདུན་ས་ལུ་ མཐོ་གཏུགས་ཞུ་ཞིནམ་ད་ འབྲུག་གི་བུ་ཚབ་བཅའ་ཁྲིམས་༢༠༡༢ ཅན་མ་མེད་པའི་སྔ་གོང་ལས་ བུ་ཚབ་སྤྲོད་ལེན་འབད་ཡོད་པའི་ཁར་ མི་རྩིས་ནང་ ཕམ་ཡང་ང་བཅས་གཉིས་ཨིན་མི་དང་བསྟུན་ གསོ་འཐུས་དང་ བསྒུལ་ཅན་དང་བསྒུལ་མེད་ཀྱི་དངོས་པོ་ལས་ དཔྱ་བགོ་ཐོབ་ནི་ཡོད་པའི་རྒུད་སྐྱོབས་ཞུ་ནི་གི་དོན་ལུ་ ཆེ་མཐོ་ཁྲིམས་ཀྱི་འདུན་ས་ལུ་མཐོ་གཏུགས་ཞུ་དགོཔ་ཡོད་ཟེར་ཞུ་ནི། དོན་ཚན་གཉིས་པ། རྩ་ཕན་གཉིས་པོ་གཉེན་གྲོགས་སྦེ་ བཟའ་ཚང་ཅིག་ཁར་སྡོད་པའི་སྐབས་སུ་ བཟོ་སྐྲུན་འབད་དེ་ཡོད་པའི་ཁྱིམ་དེ་ མཐོ་གཏུགས་པ་རང་གི་ཕ་མ་གིས་བྱིན་ཡོད་པའི་ ས་ཁྲམ་ཨང་༣༣༢ ཅན་མའི་ནང་ཨིན་པ་ལས་བརྟེན་ རྩོད་ཟླ་རུ་ཁྱིམ་གྱི་བགོ་བཤའ་དཔྱའ་གཅིག་ ཐོབ་ཡོད་མི་ལྟར་ ཁྱིམ་དཔྱ་གཅིག་གི་འོག་ལུ་ཚུད་ཡོད་པའི་ ས་ཆ་གི་གོང་ཚད་ལུང་པའི་ལམ་ལུགས་དང་བསྟུན་ གོང་ཚད་ཉུང་མཐའ་ས་ཆ་དྲིས་རེ་ལུ་དངུལ་ཀྲམ་༥༠༠,༠༠༠/-༼ལྔ་འབུམ༽རེ་ མཐོ་གཏུགས་པ་རང་ལུ་ཐོབ་དགོཔ་ཅིག་ཨིན་རུང་ བཤེར་བཅུད་༥.༤ པ་ནང་ ཁྱིམ་དཔྱ་གཅིག་གི་རིན་གོང་དངུལ་ཀྲམ་༡,༣༠༧,༩༦༩.༩༢/-༼འབུམ་བཅུ་གསུམ་དང་བདུན་སྟོང་དགུ་བརྒྱ་དྲུག་བཅུ་རེ་དགུ་དང་ཕྱེད་ཀྲམ་གོ་གཉིས༽ ཐམ་པ་དེ་ རྩོད་ཟླ་ལུ་སྤྲོད་དགོ་ཟེར་བ་མ་གཏོགས་ རྩོད་ཟླ་ལུ་ཐོབ་པའི་ཁྱིམ་དེའི་འོག་ལུ་ཚུད་ཡོད་པའི་ས་ཆ་དེའི་གོང་ཚད་དེ་ མར་ཕབ་འབད་བ་མེད་མི་དེ་མཐོ་གཏུགས་པ་རང་ལུ་ཁེ་རྒུད་མ་བཏུབ་པའི་ཁར་ རྩོད་ཟླ་ལུ་ཐོབ་པའི་ཁྱིམ་དཔྱ་གཅིག་གི་འོག་ལུ་ཚུད་ཡོད་པའི་ས་ཆ་དེའི་རིན་གོང་མར་ཕབ་འབད་དགོ་པའི་སྒྲུབ་བྱེད་ཡང་ རང་གི་ཕོ་རྒནམ་ངོམ་ཕུརཔ་འཕྲིན་ལས་དང་ ཁོ་རའི་ཨམ་སྲུ་ འཕྲིན་ལས་དབང་མོ་གཉིས་ལུ་གནང་ཡོད་པའི་འཁྲུན་ཆོད་དང་འཁྲིལ་ཏེ་ མཐོ་གཏུགས་པ་རང་ལུ་ཅིག་མཚུངས་ཐོབ་ནི་གི་དོན་ལུ་ མཐོ་གཏུགས་ཞུ་དགོཔ་ཟེར་ཞུ་ནི་དང་ འཁྲུན་ཆོད་འདྲ་གཅིག་ཡང་ ཟུར་སྦྲགས་ཕུལ་ཏེ་ཡོད་ཟེར་ཞུ་ནི། དེ་མ་ཚད་ ཁྱིམ་གྱི་རིན་གོང་དངུལ་ཀྲམ་༣,༨༣༩,༠༧༤.༧༦/-༼ས་ཡ་གསུམ་དང་བརྒྱད་འབུམ་སུམ་ཁྲི་དགུ་སྟོང་བདུན་བཅུ་དོན་བཞི་དང་ཕྱེད་ཀྲམ་དོན་དྲུག༽ ཐམ་པ་ དེ་ལས་ རྩོད་ཟླ་ལུ་དཔྱ་གཅིག་འབདཝ་ད་ དངུལ་ཀྲམ་༡,༢༧༩,༦༩༡.༥༩/-༼ས་ཡ་གཅིག་དང་ཉིས་འབུམ་བདུན་ཁྲི་དགུ་སྟོང་དྲུག་བརྒྱ་གོ་གཅིག་དང་ཕྱེད་ཀྲམ་ལྔ་བཅུ་ང་དགུ༽ ཐམ་པ་ཨིན་རུང་ ཐོག་མའི་ཁྲིམས་ཀྱི་འདུན་ས་ལས་དངུལ་ཀྲམ་༡,༣༠༧,༩༦༩.༩༢/-༼འབུམ་བཅུ་གསུམ་དང་བདུན་སྟོང་དགུ་བརྒྱ་དྲུག་བཅུ་རེ་དགུ་དང་ཕྱེད་ཀྲམ་གོ་གཉིས༽ ཐམ་པ་སྤྲོད་དགོ་པའི་འཁྲུན་ཆོད་གནང་ཡོད་མི་དེ་ལུ་ ཁེ་རྒུད་མ་བཏུབ་ལས་བརྟེན་ ཆེ་མཐོ་ཁྲིམས་ཀྱི་འདུན་ས་ལུ་ མཐོ་གཏུགས་ཞུ་དགོཔ་ཡོད་ཟེར་ཞུ་ནི། དོན་ཚན་གསུམ་པ། མཐོ་གཏུགས་པ་ང་རང་ ཕྱི་རྒྱལ་ཨ་མི་རི་ཀ་ལུ་སྡོད་པའི་སྐབས་ མཐོ་གཏུགས་པ་རང་གི་ ཨའི་ཚེ་འདས་ཚེ་རིང་དབང་མོའི་མིང་ཐོག་ས་ཁྲམ་ཨང་༥༤ ཅན་མ་ནང་ལས་ ས་ཆ་སྐམ་ཞིང་དྲིས་༢༡ ཡོད་པའི་ཐོག་ལས་ དྲིས་༡༣ རྩོད་ཟླ་གིས་ རྩོད་རྩ་མཐོ་གཏུགས་པ་རང་གི་གནང་བ་མེད་པར་ ངོམ་ཚེ་རིང་བཀྲིས་ལུ་ ས་རིན་ཡང་དངུལ་ཀྲམ་༦༥༠,༠༠༠/-༼དྲུག་འབུམ་ལྔ་ཁྲི༽ཐམ་པ་སྦེ་བཙོངས་འདུག་རུང་ ཐོག་མའི་ཁྲིམས་ཀྱི་འདུན་ས་ལུ་ ཕུལ་ཏེ་ཡོད་པའི་སྒྲུབ་བྱེད་ཡིག་ཆ་དེ་ རྩོད་ཟླ་ཀུན་ལེགས་དཔལ་འབྱོར་ ཁྲིམས་རྩོདཔ་འཇམ་དབྱངས་བློ་གྲོས་ཆ་རོགས་ཀྱི་ཡིག་ཚང་ནང་བྲིས་ཡོད་པའི་ཁར་ རང་གིས་རྫོང་ཁ་ལྷག་མ་ཤེས་པ་ལས་བརྟེན་ ནོར་འཁྲུལ་གྱི་ཐོག་ལས་ ས་ཆ་བཙོང་མི་དེ་ཁྱིམ་གྱི་དོན་ལས་ཟེར་ཕུལ་བའི་རྐྱེན་གྱིས་ཐོག་མའི་ཁྲིམས་ཀྱི་འདུན་སའི་བཤེར་བཅུད་༥.༩ པ་ནང་ ས་ཆ་བཙོ་ཡོད་པའི་དངུལ་ཀྲམ་༤༠༠,༠༠༠/-༼བཞི་འབུམ༽ ཐམ་པ་དེ་ རྩ་ཕན་གཉིས་པོ་ ཁྱིམ་རྐྱབ་སར་བཙུགས་ཡོདཔ་ལས་ཟེར་འཁོད་ཡོད་མི་དེ་ལུ་ བསམ་པ་མ་རྫོགས་ཟེར་ཞུ་ནི། དེ་སྦེ་ ཞུ་མི་དེ་ཡང་ ས་ཆ་ རྩོད་ཟླ་གིས་བཙོངས་ཞིནམ་ད་ རྩོད་ཟླ་གིས་ཁོ་རའི་གཉེན་གྲོགས་གསརཔོ་ ངོམ་དབང་མོའི་ཟད་འགྲོ་བཏང་འདུག་པའི་ཁར་ས་ཆ་དེ་ རྩོད་ཟླ་གིས་བཙོང་ཆོག་པའི་དབང་ཚད་ མཐོ་གཏུགས་པ་རང་དང་ ཨའི་ཚེ་འདས་གཉིས་ཀ་གིས་སྤྲོད་པ་མེད་མི་དེ་ ཆེ་མཐོ་ཁྲིམས་ཀྱི་འདུན་ས་ལས་ ཞིབ་དཔྱད་ཚུ་མཐུན་མཛད་གནང་ཞིནམ་ད་ རང་གི་ས་ཆ་དྲིས་༡༣ དེ་ ལོག་སྟེ་རང་ལུ་ཐོབ་ནི་གི་དོན་ལུ་ ཆེ་མཐོ་ཁྲིམས་ཀྱི་འདུན་ས་ལུ་ མཐོ་གཏུགས་ཞུ་དགོཔ་ཡོད་ཟེར་ཞུ་ནི་དང་ མཐོ་གཏུགས་པ་ རང་གི་གནང་བ་མེད་པར་ བཙོངས་ཡོད་པའི་སྒྲུབ་བྱེད་གན་རྒྱ་དེ་ཟུར་སྦྲགས་ཏེ་ཡོད་ཟེར་ཞུ་ནི། དོན་ཚན་བཞི་པ། མཐོ་གཏུགས་པ་ ང་རང་ཕྱི་རྒྱལ་ཨ་མི་རི་ཀ་ལུ་ ལམ་སྲོལ་ལས་ཁུངས་ཀྱི་ཧོངས་ལས་ བལྟ་བཤལ་བཏང་པའི་ཤུལ་ ང་རང་ཨ་མི་རི་ཀ་ལུ་ འཕྲོ་མཐུད་དེ་སྡོད་ཡོད་པ་ལས་བརྟེན་ དེའི་སྐབས་སུ་ དགོངས་ཞུ་འབད་བ་མེད་ཟེར་ཞུ་ནི། ཨིན་རུང་ ཨ་མི་རི་ཀ་ལུ་སྡོད་དེ་ ལོ་ངོ་༡ གི་རྒྱབ་ལས་ དགོངས་ཞུ་འབད་ཡོད་པའི་ཁར་ དགོངས་ཞུ་འབད་བའི་སྐབས་སུ་ ང་རང་ཨ་མི་རི་ཀ་ལུ་ཨིན་པ་ལས་བརྟེན་དགོངས་ཞུ་གི་ཐོབ་ལམ་ དངུལ་ཀྲམ་༤༠༠,༠༠༠/-༼བཞི་འབུམ༽ཐམ་པ་དང་ LTC དེ་ཚུ་ མཐོ་གཏུགས་པ་རང་གི་ རྩིས་ཨང་ནང་བཙུགས་འདུག་རུང་ རྩོད་ཟླ་གིས་ མཐོ་གཏུགས་པ་རང་གི་ATM ལག་ལེན་འཐབ་ཐོག་ལས་ བཏོན་ཞིནམ་ད་ ཁོ་རའི་གཉེན་གྲོགས་གསར་པའི་ཟད་འགྲོ་བཏང་ཡོད་རུང་ ཐོག་མའི་ཁྲིམས་ཀྱི་འདུན་སའི་བཤེར་བཅུད་༥.༡༦ པའི་ནང་གཅིག་གིས་གཅིག་ལུ་ བྱིན་གྲུབ་པའི་རིགས་ཡིན་འདུག་ཟེར་ རྩོད་ཟླ་གིས་མཐོ་གཏུགས་པ་རང་གི་གནང་བ་མེད་པར་ དངུལ་བཏོན་ཞིནམ་ད་ ཁོ་རའི་ཨམ་སྲུ་གསརཔོ་གི་ཟད་འགྲོ་བཏང་ཡོད་མི་དེ་ ཞིབ་དཔྱད་མ་མཛད་པར་ འཁྲུན་ཆོད་གནང་ཡོད་མི་དེ་ལུ་ ཁེ་རྒུད་མ་བཏུབ་ལས་བརྟེན་ ཆེ་མཐོ་ཁྲིམས་ཀྱི་འདུན་ས་ལུ་མཐོ་གཏུགས་ཞུ་ཞིནམ་ད་ མཐོ་གཏུགས་པ་རང་གི་དགོངས་ཞུ་གི་ཐོབ་ལམ་ དངུལ་ཀྲམ་༤༠༠,༠༠༠/-༼བཞི་འབུམ༽ཐམ་པ་དང་ LTC དེ་ཚུ་ རང་ལུ་ཐོབ་ནི་ཡོད་པའི་རྒུད་སྐྱོབས་ཞུ་ནི་གི་དོན་ལུ་ ཆེ་མཐོ་ཁྲིམས་ཀྱི་འདུན་ས་ལུ་ མཐོ་གཏུགས་ཞུ་དགོཔ་ཡོད་ཟེར་ཞུ་ནི། དོན་ཚན་ལྔ་པ། མཐོ་གཏུགས་པ་ ང་རང་ཕྱི་རྒྱལ་ལས་ལོག་སྟེ་འོང་རནམ་ད་ རྩོད་ཟླ་གིས་ ངོམ་བཙན་སྐྱོགས་དབང་མོ་ལུ་ དངུལ་སྤྲོད་ནི་ཡོད་ཟེར་སླབ་པའི་ཁར་ མཐོ་གཏུགས་པ་རང་ལུ་ དངུལ་མེད་པ་ལས་བརྟེན་ ས་གནས་ནིའུ་ཡོག་ལུ་ མཐོ་གཏུགས་པ་རང་གིས་ ངོམ་བདེ་སྐྱིད་ཚེ་རིང་ཟེར་མི་ལས་ ཡུ་ཨེས་དྲོ་ལར་ དངུལ་ཀྲམ་༥༨༠༠/-༼ལྔ་སྟོང་བརྒྱད་བརྒྱ༽ སྐྱིན་འགྲུལ་ལེན་ཞིནམ་ད་ འབྲུག་ལུ་འབག་སྟེ་ འོངས་པའི་ཤུལ་ རྩོད་ཟླ་གིས་ མཐོ་གཏུགས་པ་རང་ལས་ ལེན་ཞིནམ་ད་ དངུལ་ཀྲམ་དང་བརྗེ་སོར་འབད་ཞིནམ་ལས་ ངོམ་བཙན་སྐྱོགས་དབང་མོ་ལུ་ངོ་བོ་དངུལ་ཀྲམ་༢༠༠,༠༠༠/-༼ཉིས་འབུམ༽ཐམ་པ་དང་ དེའི་སྐྱེད་དངུལ་ཀྲམ་༣༦,༠༠༠/-༼སུམ་ཁྲི་དྲུག་སྟོང་༽ཐམ་པ་བཅས་ ཡོངས་བསྡོམས་དངུལ་ཀྲམ་༢༣༦,༠༠༠/-༼ཉིས་འབུམ་སུམ་ཁྲི་དྲུག་སྟོང་༽ ཐམ་པ་སྤྲོད་ཡོད་པ་ལས་བརྟེན་ ངོམ་བདེ་སྐྱིད་ཚེ་རིང་ལུ་ བསྐྱིན་ཚབ་སྤྲོད་དགོ་མི་དེ་ལས་ རྩོད་ཟླ་ཁོ་རང་ལུ་དཔྱ་གཉིས་འབདཝ་ད་དངུལ་ཀྲམ་༡༥༧,༣༣༣.༣༢/-༼ཆིག་འབུམ་ལྔ་ཁྲི་བདུན་སྟོང་སུམ་བརྒྱ་སོ་གསུམ་དང་ཕྱེད་ཀྲམ་སོ་གཉིས༽ཐམ་པ་ རྩོད་ཟླ་ལས་ཐོབ་ནི་གི་དོན་ལུ་ ཆེ་མཐོ་ཁྲིམས་ཀྱི་འདུན་ས་ལུ་ མཐོ་གཏུགས་ཞུ་དགོ་པའི་གན་རྒྱ་ཡང་ཡོདཔ་ལས་ མི་རྗེ་ཁྲིམས་སྤྱི་རིན་པོ་ཆེ་མཆོག་གི་ཞབས་སར་ལུ་ བཅརཝ་ཨིན་ཟེར་ཞུ་ནི། ད་ མི་རྗེ་ཁྲིམས་སྤྱི་རིན་པོ་ཆེ་མཆོག་གིས་ ཆེ་མཐོ་ཁྲིམས་ཀྱི་འདུན་ས་ལུ་ མཐོ་གཏུགས་ཞུ་ཆོག་པའི་གནང་བ་གནང་སྟེ་ བཀྲིན་བསྐྱང་གནང་ཟེར་ཞུ་བར་་་་་”

༤.༢	རྩོད་ཟླ་ཀུན་ལེགས་དཔལ་འབྱོར་གྱི་རྒྱབ་མི་ངོམ་འཇམ་དབྱངས་བློ་གྲོས་ཀྱིས་ རྩོད་ཉོག་དེའི་སྐོར་ལས་ སྤྱི་ཚེས་༤.༤.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ལན་ སྤྱི་ཚེས་༤.༤.༢༠༢༢ ཅན་མའི་ནང་གསལ།
	“་་་་མིང་པས་ཕྱག་བཅས་ཞུ་གསསསསོལ་ དེ་ནི་ མཐོ་གཏུགས་པ་རྩོད་རྩ་ སྤ་རོ་རྫོང་ཁག་ ཧུང་རལ་རྒེད་འོག་ གཡུས་ཅང་སྲིང་མ་ལས་ཨིན་མི་ མི་ཁུངས་ངོ་སྤྲོད་ལག་ཁྱེར་ཨང་༡༠༨༠༤༠༠༠༠༠༧ ཅན་མ་འཆང་མི་ངོ་མིང་བདེ་སྐྱིད་དབྱངས་འཛོམས་ནས་ སྔོན་ སྤྱི་ཚེས་༢༤.༡༢.༢༠༢༡ ལུ་ མཐོ་གཏུགས་ཀྱི་བཤེར་ཡིག་ཕུལ་ཡོད་མི་ལུ་ རྩོད་ཟླའི་རྒྱབ་མི་རང་གིས་ཧོངས་ལས་ ལན་ཚུ་ཞུ་བ་གཤམ་གསལ་ལྟར། དེ་ཡངཿ
	༡༽ རྩ་ཕན་༢ ཀྱིས་སྐབས་བབས་ གཉེན་འབྲེལ་སྐོར་གྱི་རྩོད་བཤེར་འདི་ ཐོག་མར་སྤ་རོ་རྫོང་ཁག་ཁྲིམས་ཀྱི་འདུན་ས་ལས་ ཁྲིམས་ཀྱི་རིམ་གྱིས་པ་དང་འཁྲིལ་ སྙན་གསན་རིམ་པ་མཛད་གནང་བའི་ཐར་ རྩོད་གཞིའི་རྒྱབ་ཁུངས་དང་དེའི་སྒྲུབ་བྱེད་བདེན་ཁུངས་དང་འཁྲིལ་ དྲང་པོ་དྲང་བདེན་གྱི་འཁྲུན་ཆོད་གནང་ཡོད་ཟེར་ཞུ་ནི་ཨིན་ལགས།
	༢༽ རྩོད་ཟླ་ཀུན་ལེགས་དཔལ་འབྱོར་ལུ་ ཐོག་མ་ཁྲིམས་འདུན་ལས་གནང་བའི་འཁྲུན་ཆོད་གནད་དོན་ཚུ་ ཁེ་རྒུད་མ་བཏུབ་པའི་གནད་དོན་གང་ཡང་མེདཔ་ལས་ འཁྲུན་ཆོད་གནད་དོན་ག་ར་ལུ་ཁེ་རྒུད་ཡོངས་རྫོགས་བཏུབ་འབད་ཡོད་ཟེར་ཞུ་ནི་ཨིན་ལགས།
	༣༽ ཨིན་རུང་ མཐོ་གཏུགས་པ རྩོད་རྩའི་མཐོ་གཏུགས་གནད་དོན་ཚུ་གིས་ལན་བཟུམ་ཅིག་འབད་ཞུ་བ་ཅིན་ དང་པ་ ཨ་ལོ་བུ་ཚབ་ངོམ་བསྟན་འཛིན་ཆོས་འཕེལ་ སྐྱེས་ཚེས་༣༠.༩.༢༠༠༧ འབད་མིའི་ཐད་དུ་ཞུ་བ་ཅིན་ ཨ་ལོ་འདི་རྩོད་རྩ་མོ་རའི་ནུམོ་གི་ཨ་ལོ་ཨིན་པས་ཟེར་ཞུ་ནི་ཨིན་ལགས། ཨ་ལོ་འདི་རྩོད་རྩ་མོ་དང་ རྩོད་ཟླ་གུས་པའི་ལས་མགྲོན་པ་༢ ཀྱིས་བུ་ཚབ་འབད་གསོ་ཡོད་རུང་ འབྲུག་གི་བུ་ཚབ་བཅའ་ཁྲིམས་༢༠༡༢ ཅན་མ་དང་འཁྲིལ་ ཨ་ལོ་དང་འབྲེལ་བའི་བུ་ཚབ་སྤྲོད་ལེན་གྱི་བཀའ་རྒྱ་ཚུ་ཞུ་བར་མིན་འདུག་པ་ལས་ གུས་པའི་ལས་མགྲོན་པ་རྩོད་ཟླ་ཀུན་ལེགས་དཔལ་འབྱོར་ལས་ ཨ་ལོའི་གསོ་འཐུས་སྤྲོད་ཐབས་མེདཔ་ལས་ ཐོག་མར་ཁྲིམས་འདུན་ནས་དེ་ལྟར་ འཁྲུན་ཆོད་གནང་ཡོདཔ་ལས་ ཆེ་མཐོ་ཁྲིམས་འདུན་ནས་རྐྱང་དེ་ལྟར་ ངོསས་ལེན་མཛད་གནང་ཟེར་ཞུ་བ། གཉིས་པ་ མཐོ་གཏུགས་པའི་མཐོ་གཏུགས་དོན་ཚན་༢ པའི་ཐད་ལུ་ ཐོག་མར་ཁྲིམས་འདུན་ནས་གནང་བའི་འཁྲུན་ཆོད་ནང་ཁ་གསལ་འབད་འཁོད་ཡོདཔ་ལས་ རྩོད་ཟླའི་ཧོངས་ལས་ལན་ལོགས་སུ་ཞུ་དགོཔ་མིན་འདུག་པ་ལས་ ཆེ་མཐོ་ཁྲིམས་འདུན་ནས་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་དེ་ལུ་ངོས་ལེན་མཛད་གནང་ཟེར་ཞུ་བ། གསུམ་པ་ མཐོ་གཏུགས་པའི་མཐོ་གཏུགས་དོན་ཚན་༣ པའི་ཐད་ལན་ཞུ་བ་ཅིན་ མཐོ་གཏུགས་པའི་ཚེ་འདས་ཨའི་ཚེ་རིང་དབང་མོའི་མིང་ཐོག་ཡོད་པའི་ས་ཁྲམ་ཨང་༤༥ ཅན་མ་ནང་ ས་ཆ་སྐམ་ཞིང་དྲིས་མཱལ་༢༡ ཡོད་ས་ལས་ དྲིས་༡༣ ཐམ་པ་དེ་ ཁོང་རྩ་ཕན་༢ པོ་གཉེན་དུ་བསྡོམས་སྡོད་རིང་ལུ་ མཐོ་གཏུགས་པ་མོ་རང་དང་མོའི་ཨ་པ་ ཁོང་༢ པོ་ཁ་སླབ་སྟེ་ ཨ་པའི་ཨམ་ཅུང་གི་བུ་ཨིན་མི་ངོམ་ཚེ་རིང་བཀྲིས་ལུ་ནང་འཁོད་བཙོངས་ནིའི་གྲོས་ཐག་ཆོད་མི་ལུ་ རྩོད་ཟླ་མཐོ་གཏུགས་པའི་རྨགཔ་ཨིནམ་ལས་ མཐོ་གཏུགས་པའི་ངོ་ཚབ་འབད་བཙུགས་ཐོག་ས་ཆ་དེ་བཙོངས་ཡོདཔ་དང་ ས་ཆ་དེ་བཙོངས་པའི་དངུལ་ཚུ་ཡང་ག་ར་ཁྱིམ་རྐྱབ་ཡོད་མི་ནང་གཏང་ཡོདཔ་ལས་ དེའི་ཐད་ལུ་ཡང་ ཐོག་མར་ཁྲིམས་འདུན་ནས་དབྱེ་ཞིབ་མཛད་ཐོག་འཁྲུན་ཆོད་གནང་ཡོདཔ་ལས་ ཆེ་མཐོ་ཁྲིམས་འདུན་ནས་ཐོག་མ་ཁྲིམས་འདུན་ནས་གནང་བའི་འཁྲུན་ཆོད་དེ་ལུ་ངོས་ལེན་མཛད་གནང་ཟེར་ཞུ་བ། བཞི་པ་ མཐོ་གཏུགས་པའི་མཐོ་གཏུགས་དོན་ཚན་༤ པའི་ཐད་ལན་ཞུ་བ་ཅིན་ མཐོ་གཏུགས་པའི་དགོངས་ཞུ་གི་ཐོབ་ལམ་དངུལ་ཀྲམ་༤༠༠,༠༠༠/-༼བཞི་འབུམ༽ཐམ་པ་དེ་ ཁོང་རྩ་ཕན་༢ པོ་གཉེན་འབད་སྡོད་རིང་ལུ་ གཅིག་གིས་གཅིག་ལུ་བྱིན་གྲུབ་པའི་རིགས་ཡིན་པ་ལས་ རྩིས་རྐྱབ་ནི་དང་སླར་ལོག་ལེན་མ་ཆོག་འབད་སྐལ་བ་བགོ་བཤའ་ཁྲིམས་ཀྱི་དོན་ཚད་༦.༨ པའི་དགོངས་དོན་ལྟར་ ཨིནམ་ལས་ ཐོག་མར་ཁྲིམས་འདུན་ནས་རྐྱང་དེ་ལྟར་ ངོས་ལེན་མཛད་དེ་འཁྲུན་ཆོད་གནང་ཡོདཔ་ལས་ ཆེ་མཐོ་ཁྲིམས་འདུན་ནས་རྐྱང་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་དེ་ལུ་ངོས་ལེན་མཛད་གནང་ཟེར་ཞུ་བ། ལྔ་པ་ མཐོ་གཏུགས་པའི་མཐོ་གཏུགས་དོན་ཚན་༥ པའི་ཐད་ལན་ཞུ་བ་ཅིན་ གནད་དོན་དེའི་སྐོར་ཐོག་མར་ཁྲིམས་འདུན་ལུ་ཞུ་བ་དང་ སྒྲུབ་བྱེད་སོགས་གང་ཡང་ཕུལ་བ་མེདཔ་ལས་ རྩོད་ཟླ་གུས་པའི་ལས་མགྲོན་པའི་ཧོངས་ལས་ངོས་ལེན་རྩ་ལས་མེདཔ་ལས་ ཆེ་མཐོ་ཁྲིམས་འདུན་ནས་ཞུ་བ་དེ་ཉིད་ ཕྱིར་འབུད་མཛད་གནང་ཟེར་ཞུ་བ། དྲུག་པ་ མཇུག་རང་ མཐོ་གཏུགས་པ་ནས་ མཐོ་གཏུགས་དོན་ཚན་༢ པ་མཇུག་ལུ་ བཟོ་རིགས་འགོ་དཔོན་ནས་ ཁྱིམ་གྱིས་རིན་གོང་བཏོན་མིའི་དངུལ་གྱངས་ཁ་ འཁྲུན་ཆོད་ནང་འཛོལ་བ་འདུན་པའི་སྐོར་ཞུ་མིའི་ཐད་ལུ་ལན་ཞུ་བ་ཅིན་ ཐོག་མ་ཁྲིམས་འདུན་ནས་དེ་ལུ་འཛོལ་བ་གང་ཡང་མིན་འདུག་ཟེར་ཞུ་བ། དེ་ཡང་ འཁྲུན་ཆོད་ཀྱི་ཤོག་གྲངས་ཨང་༦༩པ་དང་༧༠པ༼སྒྲུབ་བྱེད༽ནང་གཟིགས་པ་ཅིན་ཡོངས་བསྡོམས་དངུལ་ཀྲམ་༼༣,༨༣༩,༠༧༤.༧༦+༤༤,༨༣༥+༤༠,༠༠༠=༣,༩༢༣,༩༠༩.༧༦༽ ཐམ་པ་གིས་ དཔྱ་གཅིག་གི་དངུལ་ཀྲམ་༡,༣༠༧,༩༦༩.༩༢/-ཐམ་པ་འཐོན་མི་ལུ་འཛོལ་བ་གང་ཡང་མིན་འདུག་ཟེར་ཞུ་ནི་ལགས།
	གསོལ་འདེབས་ཞུ་བ།
	ཆེ་མཐོ་ཁྲིམས་ཀྱི་འདུན་ས་ འདིར་ཁྲིམས་ཞབས་སར་ རྩོད་ཟླའི་རྒྱབ་མི་གུས་རང་གིས་གསོལ་འདེབས་ཞུ་ནི་དེ་ཡང་ རྩོད་ཟླའི་རྒྱབ་མི་རང་གིས་གོང་ཞུ་ཡོད་པའི་གནད་དོན་ཚུ་ལུ་ངོས་ལེན་མཛད་གནང་ཐོག་ ཐོག་མར་སྤ་རོ་རྫོང་ཁག་ཁྲིམས་འདུན་ནས་གནང་མི་འཁྲུན་ཆོད་དེ་ རྩོད་གཞིའི་རྒྱབ་ཁུངས་དང་དེའི་སྒྲུབ་བྱེད་བདེན་ཁུངས་དང་འཁྲིལ་ རྩ་ཕན་༢ ཆ་ར་ལུ་དྲང་པོ་དྲང་བདེན་གྱི་འཁྲུན་ཆོད་གནང་ཡོདཔ་ལས་ ཆེ་མཐོ་ཁྲིམས་ཀྱི་འདུན་ས་ འདིར་ཁྲིམས་ཞབས་ནས་ བསྐྱར་ཞིབ་མཐིལ་ཕྱིན་མཛད་གནང་སྟེ་ དྲང་ཁྲིམས་སྨིན་གནང་ཐོག་ མཐོ་གཏུགས་པ་རྩོད་རྩའི་མཐོ་གཏུགས་ཞུ་བ་ཚུ་ འབྲུག་གི་ཞི་རྩོད་དང་ཉེཧ་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༡༼ཀ༽ པའི་དགོངས་དོན་ལྟར་ ཕྱིར་འབུད་མཛད་གནང་སྟེ་ ཐོག་མར་ཁྲིམས་འདུན་ནས་གནང་མི་འཁྲུན་ཆོད་དེ་ ངོས་ལེན་ཧྲིལ་པོར་མཛད་གནང་སྟེ་ བཀྲིན་བསྐྱང་གནང་གི་གསོལ་འདེབས་ཞུ་བ་་་་”

༥༽	མཐོ་གཏུགས་རྩོད་ཉོག
༥.༡	མཐོ་གཏུགས་པ་ རྩོད་རྩ་བདེ་སྐྱིད་དབྱངས་འཛོམས་ཀྱིས་ རྩོད་ཟླ་ཀུན་ལེགས་དཔལ་འབྱོར་ ཁོང་བཟའ་ཚང་གཉིས་ཀྱིས་ བུ་ངོམ་བསྟན་འཛིན་ཆོས་འཕེལ་ སྐྱེས་ཚེས་༣༠.༩.༢༠༠༧ ཅན་མ་དེ་ སྤྱི་ལོ་༢༠༠༧ ལས་ བུ་ཚབ་སྦེ་ལེན་ཡོད་རུང་ ཐོག་མ་ཁྲིམས་འདུན་ནས་ འབྲུག་གི་བུ་ཚབ་བཅའ་ཁྲིམས་༢༠༡༢ ཅན་མ་དང་འཁྲིལ་ བུ་ཚབ་ལེན་པའི་བཀའ་རྒྱ་ཞུ་བ་མིན་འདུག་ཟེར་ ཨ་ལོའི་གསོ་འཐུས་དང་ བཟའ་ཚང་སྤྱི་རུབ་ཀྱི་བསྒུལ་ཅན་དང་བསྒུལ་མེད་ཀྱི་རྒྱུ་དངོས་ཚུ་ཡང་དཔྱ་བགོ་ཐོབ་ལམ་མེད་པར་འཁྲུན་ཆོད་གནང་ཡོདཔ་ལས་བརྟེན་ ཁེ་རྒུད་མ་བཏུབ་ལས་ གནད་དོན་དེའི་ཐད་ཁ་ དབྱེ་ཞིབ་མཐིལ་ཕྱིན་མཛད་གནང་ཟེར་ཞུ་བ་ཕུལ་མི་འདི་ངོས་ལེན་ཡོད་མེད། 
༥.༢	བཟའ་ཚང་གཉིས་པོ་ གཅིག་ཁར་སྡོད་པའི་སྐབས་སུ་ མཐོ་གཏུགས་པ་ མོ་རའི་ཕམ་གྱི་སྐལ་བགོ་སྦེ་བྱིན་ཡོད་པའི་ས་ཁྲམ་ཨང་༣༣༢ ཅན་མའི་ས་ཆ་གུར་ ཁྱིམ་རྐྱབ་ཡོད་མི་འདི་ ཐོག་མ་ཁྲིམས་འདུན་ནས་ ཁྱིམ་དེའི་དཔྱ་གཅིག་རིན་གོང་དངུལ་ཀྲམ་༡,༣༠༧,༩༦༩.༩༢༼འབུམ་བཅུ་གསུམ་དང་བདུན་སྟོང་དགུ་བརྒྱ་དྲུག་བཅུ་རེ་དགུ་དང་ ཕྱེད་ཀྲམ་གོ་གཉིས༽ པོ་ རྩོད་ཟླ་ལུ་སྤྲོད་དགོ་ཟེར་བ་མ་གཏོགས་ རྩོད་ཟླ་ལུ་ཐོབ་ཡོད་པའི་ཁྱིམ་དེའི་འོག་ལུ་ཚུད་ཡོད་པའི་ས་ཆ་དེའི་རིན་གོང་རྩིས་རྐྱབ་སྟེ་ གོང་འཁོད་ རྩོད་ཟླ་ལུ་སྤྲོད་དགོས་པའི་རིན་གོང་དེའི་ཐོག་ལས་མར་ཕབ་མཛད་གནང་ནི་ཡོདཔ་ཅིག་ཟེར་ཞུ་བ་ཕུལ་མི་འདི་ངོས་ལེན་ཡོད་མེད། 
༥.༣	མཐོ་གཏུགས་པ་ མོ་རང་ཕྱི་རྒྱལ་ཁབ་ཨ་མི་རི་ཀ་༼America༽ སྡོད་པའི་རིང་ལུ་ མོ་རའི་ཨའི་ཚེ་འདས་ཚེ་རིང་དབང་མོའི་མིང་ཐོག་ ས་ཁྲམ་ཨང་༥༤ ཅན་མའི་ནང་ལས་ ས་ཆ་སྐམ་ཞིང་ དྲིས་མཱལ་༢༡ ཡོད་མི་དེའི་ཐོག་ལས་ ས་ཆ་དྲིས་མཱལ་༡༣ པོ་ རྩོད་ཟླ་གིས་གནང་བ་མེད་པར་ ངོམ་ཚེ་རིང་བཀྲིས་ཟེར་མི་ལུ་ རིན་གོང་དངུལ་ཀྲམ་༦༥༠,༠༠༠/-༼དྲུག་འབུམ་ལྔ་ཁྲི༽ཐམ་པ་སྦེ་བཙོང་འདུག་པའི་སྒྲུབ་བྱེད་ཚུ་ཕུལ་ཡོད་རུང་ ཐོག་མ་ཁྲིམས་འདུན་ནས་ གོང་འཁོད་ ས་ཆ་བཙོངས་ཡོད་པའི་རིན་གོང་དེ་ ཁྱིམ་རྐྱབ་པའི་སྐབས་སུ་ཟད་འགྲོ་བཏང་འདུག་པའི་ངོས་ལེན་མཛད་དེ་ འཁྲུན་ཆོད་གནང་འདུག་པ་ལས་བརྟེན་ ཁེ་རྒུད་མ་བཏུབ་ལས་ ས་ཆ་དེ་སླར་ལོག་ ལེན་གནང་ནི་ཡོདཔ་ཅིག་ཟེར་ཞུ་བ་ཕུལ་མི་འདི་ངོས་ལེན་ཡོད་མེད།
༥.༤	མཐོ་གཏུགས་པ་ མོ་རང་ཕྱི་རྒྱལ་ཁབ་ཨ་མི་རི་ཀ་༼America༽ ལུ་སྡོད་པའི་སྐབས་སུ་ མོ་རའི་དགོངས་ཞུའི་ཐོབ་ལམ་དངུལ་ཀྲམ་༤༠༠,༠༠༠/-༼བཞི་འབུམ༽ཐམ་པ་དང་ LTC དེ་ཚུ་ མོ་རའི་རྩིས་དེབ་ནང་བཙུགས་འདུག་རུང་ རྩོད་ཟླ་གིས་ མོ་རའི་ATM ལག་ལེན་འཐབ་ཐོག་ དངུལ་ཚུ་བཏོན་ཞིནམ་ལས་ རྩོད་ཟླ་གིས་ཁོ་རའི་ཨམ་སྲུ་གསརཔ་ལུ་ཟད་འགྲོ་ཚུ་བཏང་འདུག་རུང་ ཐོག་མ་ཁྲིམས་འདུན་ནས་ བཟའ་ཚང་གཅིག་གིས་གཅིག་ལུ་བྱིན་གྲུབ་པའི་རིགས་རྩིས་རྐྱབ་མི་ཆོག་ཟེར་འཁོད་འདུག་པ་ལས་བརྟེན་ འདིར་ཁྲིམས་འདུན་ནས་ དབྱེ་ཞིབ་མཛད་གནང་ཐོག་ལས་ གོང་འཁོད་ དགོངས་ཞུའི་ཐོབ་ལམ་དང་ LTC ཚུ་ ཐོབ་ནི་ཡོདཔ་ཅིག་ཟེར་ཞུ་བ་ཕུལ་ཡོད་མི་འདི་ངོས་ལེན་ཡོད་མེད།  
༥.༥	རྩོད་ཟླ་གིས་ ངོམ་བཙན་སྐྱོགས་དབང་མོ་ཟེར་མི་ལུ་ དངུལ་སྤྲོད་ནི་ཡོད་ཟེར་སླབ་སྟེ་ མོ་རང་དངུལ་མེད་པར་ ས་གནས་ནིའུ་ཡོག་ལུ་ མོ་རའི་ཆ་རོགས་ངོམ་བདེ་སྐྱིད་ཚེ་རིང་ལས་ ཡུ་ཨེས་དྲོ་ལར་ ༥༨༠༠/-༼ལྔ་སྟོང་བརྒྱད་བརྒྱ༽ཐམ་པ་ དངུལ་བསྐྱི་ཞིནམ་ལས་ ངོམ་བཙན་སྐྱོགས་དབང་མོ་ལུ་ དངུལ་ཀྲམ་༢༣༦,༠༠༠/-༼ཉིས་འབུམ་སུམ་ཁྲི་དྲུག་སྟོང་༽ཐམ་པ་སྤྲོད་ཡོདཔ་ལས་ བརྟེན་ དངུལ་སླར་ལོག་ མོ་རའི་ཆ་རོགས་ལུ་སྤྲོད་དགོཔ་ལས་ གཏམ་གྱི་བདེན་རྫུན་དང་འཁྲིལ་ དཔྱ་བགོ་རྐྱབ་གནང་ནི་ཡོདཔ་ཅིག་ཟེར་ཞུ་བ་ཕུལ་མི་འདི་ངོས་ལེན་ཡོད་མེད།

༦༽	ཁྲིམས་ཁྲིའི་བསྐྱར་ཞིབ་བཅུད་དོན།
༦.༡༽	གོང་གསལ་ རྩོད་ཉོག་རིམ་ཨང་༥.༡ པའི་བཅུད་དོན་དང་ རྩ་ཕན་གཉིས་ཀྱིས་ཕུལ་བའི་མཐོ་གཏུགས་བཤེར་ཡིག་དང་ བཤེར་ལན་ དེ་ལས་ ཐོག་མ་ཁྲིམས་འདུན་གྱི་འཁྲུན་ཆོད་ཚུ་ལུ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ འདིར་ཁྲིམས་འདུན་ལས་བསྐྱར་ཞིབ་མཛད་པའི་སྐབས་ མཐོ་གཏུགས་པ་ རྩོད་རྩ་བདེ་སྐྱིད་དབྱངས་འཛོམས་དང་ རྩོད་ཟླ་ཀུན་ལེགས་དཔལ་འབྱོར་གཉིས་ཀྱིས་བར་ནའི་བུ་ངོམ་བསྟན་འཛིན་ཆོས་འཕེལ་ སྐྱེས་ཚེས་༣.༩.༢༠༠༧ ཅན་མ་འདི་ བུ་ཚབ་སྦེ་ལེན་ཏེ་ ཨ་ལོའི་འཕྲོད་བསྟེན་ལག་དེབ་དང་ ནང་སྲིད་དང་སྲོལ་འཛིན་ལྷན་ཁག་ལས་འབྱོར་བའི་National Census Record དེ་ལས་ བརྒྱུད་ཁྲམ་༼Family Tree༽ དང་ School Leaving Certificate བཅས་ཡིག་ཆས་ག་ར་ནང་ ཨ་ལོའི་ཨ་པ་དེ་ རྩོད་ཟླ་ཀུན་ལེགས་དཔལ་འབྱོར་ཨིན་པར་མངོན་རྟགས་གྲུབ་པ་ལས་བརྟེན་ ཁོང་བཟའ་ཚང་གཉིས་ཀྱིས་བར་ནའི་བུ་ངོམ་བསྟན་འཛིན་ཆོས་འཕེལ་འདི་ འབྲུག་གི་བུ་ཚབ་བཅའ་ཁྲིམས་༢༠༡༢ ཅན་མའི་དགོངས་དོན་ལྟར་ བུ་ཚབ་སྦེ་ལེན་པའི་ཁྲིམས་འདུན་ལས་འཁྲུན་ཆོད་མེད་རུང་ ཨ་ལོ་གཅེས་སྐྱོང་དང་ཉེན་སྐྱོབ་བཅའ་ཁྲིམས་༢༠༡༡ ཅན་མའི་དོན་ཚན་༣ པའི་གཞི་རྩ་ནང་དོན་ བྱིས་པ་གིས་ཐོབ་དབང་ལུ་གནོད་སྐྱོན་འབྱུང་སྲིད་པར་རྒྱབ་སྣོན་གྱི་གཞི་རྩ་ལུ་ངོས་ལེན་མཛད་དགོས་པའི་ཁར་ གོང་འཁོད་ཕུལ་བའི་ཡིག་ཆས་ཚུ་ འབྲུག་གི་སྒྲུབ་བྱེད་བཅའ་ཁྲིམས་དགོངས་དོན་ལྟར་ ངོས་ལེན་དང་ཆ་འཇོག་མཛད་ཐོག་ ཨ་ལོའི་མཐའ་དོན་མཁོ་ན་ལུ་དམིགས་ཏེ་ ཨ་ལོའི་གསོ་འཐུས་འོང་འབབ་ཐོབ་ཚད་ཀྱི་ཐད་ གཉེན་འབྲེལ་གྱི་ཁྲིམས་བསྒྱུར་བཅོས་ སྤྱི་ལོ་༡༩༩༦ཅན་མའི་དོན་ཚན་ཁ༽༧-༣༼༡༽ པའི་དགོངས་དོན་ལྟར་ རྩོད་ཟླ་ཁོ་ར་སློབ་དཔོན་སྦེ་ཕྱག་ཞུ་མི་ཨིནམ་ལས་ ཁོ་རའི་ཟླ་རིམ་འོང་འབབ་ངེས་ཏིག་ཐོབ་ཚད་དངུལ་ཀྲམ་༤༨,༠༨༤༼བཞི་ཁྲི་བརྒྱ་སྟོང་གྱ་བཞི༽པོའི་ཐོག་ལས་ བརྒྱ་ཆ་༢༠ རེ་རྩིས་རྐྱབ་པའི་སྐབས་ ཟླ་རིམ་བཞིན་དུ་ དངུལ་ཀྲམ་༩,༦༡༦.༨༼དགུ་སྟོང་དྲུག་བརྒྱ་བཅུ་དྲུག་དང་ཕྱེད་ཀྲམ་བརྒྱད༽པོ་རེ་ཕོག་མི་འདི་ ཐོག་མ་ཁྲིམས་འདུན་ལས་འཁྲུན་ཆོད་གནང་བའི་ཉིནམ་ སྤྱི་ཚེས་༡༠.༡༢.༢༠༢༡ ལས་ འཁྲུན་ཆོད་མ་གནང་ཚུན་ ཟླ་ངོ་ལྔ་གི་གསོ་འཐུས་བསྡོམས་ཀྱིས་དངུལ་ཀྲམ་༤༨,༠༨༤/-༼བཞི་ཁྲི་བརྒྱད་སྟོང་གྱ་བཞི༽པོ་འདི་ཉིད་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཞག་གྲངས་བཅོ་ལྔའི་ནང་འཁོད་ སྐྱེས་མ་བདེ་སྐྱིད་དབྱངས་འཛོམས་ཀྱི་མིང་ཐོག་ སྤ་རོ་འབྲུག་གི་དངུལ་ཁང་ཚད་འཛིན་གྱི་རྩིས་དེབ་ཨང་༢༠༢༢༤༣༣༨༧ ཅན་མའི་ནང་བཙུགས་དགོཔ་མ་ཚད་ སྤྱི་ལོ་༢༠༢༢ དབྱིན་ཟླ་དྲུག་པ་ལས་འགོ་བཟུང་ ཟླ་རིམ་བཞིན་དུ་ གསོ་འཐུས་དངུལ་ཀྲམ་༩,༦༡༦.༨༼དགུ་སྟོང་དྲུག་བརྒྱ་བཅུ་དྲུག་དང་ཕྱེད་ཀྲམ་བརྒྱད༽པོ་རེ་ གོང་གི་རྩིས་དེབ་ཨང་ནང་ ཨ་ལོ་དེ་སྐྱེས་ལོ་༡༨ མ་ལོན་རིང་སྤྲོད་དགོས་པའི་ཁར་ གལ་སྲིད་ མ་འོངས་པར་ཨ་པའི་ཟླ་རིམ་འོང་འབབ་ལུ་ ཡར་སེང་མར་ཕབ་རེ་འབྱུང་ན་ ཨ་ལོའི་མཐའ་དོན་ཁོ་ན་ལུ་དམིགས་ཏེ་ རྩ་ཕན་བར་ན་ སྤྲོད་ལེན་བྱ་དགོས་པར་ ཐོག་མའི་འཁྲུན་ཆོད་དེ་ ཆ་ཤས་བསྒྱུར་བཅོས་མཛད་ཡོད་པའི་ཁར་ མཐོ་གཏུགས་པའི་ཁ་ཐུག་ལས་ ཁོང་བཟའ་ཚང་གཉིས་ཀྱིས་བར་ནའི་ བུ་ངོམ་བསྟན་འཛིན་ཆོས་འཕེལ་ལུ་ཡང་ བཟའ་ཚང་སྤྱི་རུབ་ཀྱི་བསྒུལ་ཅན་དང་བསྒུལ་མེད་ཀྱི་རྒྱུ་དངོས་ཚུ་དཔྱ་བགོ་རྐྱབ་གནང་དགོས་པར་ཞུ་བའི་ཐད་དུ་ བཟའ་ཚང་བར་ནའི་སྒྲིང་ཁྱིམ་འདི་ ཐོག་མ་ཁྲིམས་འདུན་ལས་ ཁྱིམ་དེ་རྐྱབ་པའི་སྐབས་སུ་ ཟད་འགྲོ་ཕོག་ཚད་Estimation ཡོངས་བསྡོམས་དངུལ་ཀྲམ་༣,༩༢༣,༩༠༩.༧༦༼འབུམ་སུམ་ཅུ་སོ་དགུ་དང་ཉིས་ཁྲི་སུམ་སྟོང་དགུ་བརྒྱ་དགུ་དང་ཕྱེད་ཀྲམ་བདུན་ཅུ་དོན་དྲུག༽པོ་འཐོན་ཡོད་མི་དང་འཁྲིལ་ རྩ་ཕན་གཉིས་དང་ ཨ་ལོའི་བར་ན་ གཏམ་གྱི་བདེན་རྫུན་དང་འཁྲིལ་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦.༡༥ པའི་དགོངས་དོན་ལྟར་ བདེན་པའི་བདག་པོ་ མཐོ་གཏུགས་པ་ལུ་ དཔྱ་གཉིས་ཀྱིས་དངུལ་ཀྲམ་༡,༩༦༡,༩༥༤.༨༨༼འབུམ་བཅུ་དགུ་དང་དྲུག་ཁྲི་ཆིག་སྟོང་དགུ་བརྒྱ་ལྔ་བཅུ་ང་བཞི་དང་ཕྱེད་ཀྲམ་གྱ་བརྒྱད༽པོ་ཐོབ་དགོཔ་དང་ རྫུན་པའི་བདག་པོ་ རྩོད་ཟླ་ལུ་དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་ དེ་ལས་ བུ་བསྟན་འཛིན་ཆོས་འཕེལ་ལུ་ དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་ཐོབ་དགོཔ་མ་ཚད་ ཁྱིམ་དེ་ ཐོག་མའི་འཁྲུན་ཆོད་དང་འཁྲིལ་ མཐོ་གཏུགས་པའི་ཁོངས་སུ་བཞག་ཞིནམ་ལས་ གོང་འཁོད་ རྩོད་ཟླ་ལུ་ཐོབ་པའི་དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་དེ་ཉིིད་ མཐོ་གཏུགས་པ་གིས་ འཁྲུན་ཆོད་གནང་བའི་ཉིན་ལས་འགོ་བཟུང་ ཟླ་ངོ་དྲུག་གི་ནང་འཁོད་ རྩོད་ཟླ་ལུ་སྤྲོད་དགོཔ་དང་  བཟའ་ཚང་བར་ནའི་སྣུམ་འཁོར་Alto K10 BP-1-C3854 ཅན་མ་དེ་ ཐོག་མའི་འཁྲུན་ཆོད་ནང་འཁོད་ཡོདཔ་བཞིན་ སྣུམ་འཁོར་དེའི་རིན་གོང་དངུལ་ཀྲམ་༣༤༩,༤༠༣.༤༠༼སུམ་འབུམ་བཞི་ཁྲི་དགུ་སྟོང་བཞི་བརྒྱ་སུམ་དང་ཕྱེད་ཀྲམ་བཞི་བཅུ༽པོ་དེ་ཉིད་ རྩ་ཕན་གཉིས་དང་ཨ་ལོའི་བར་ན་ གཏམ་གྱི་བདེན་རྫུན་དང་འཁྲིལ་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦.༡༥ པའི་དགོངས་དོན་ལྟར་ བདེན་པའི་བདག་པོ་ མཐོ་གཏུགས་པ་ལུ་ དཔྱ་གཉིས་ཀྱིས་དངུལ་ཀྲམ་༡༧༤,༧༠༡.༧༼ཆིག་འབུམ་བདུན་ཁྲི་བཞི་སྟོང་བདུན་བརྒྱ་གཅིག་དང་ཕྱེད་ཀྲམ་བདུན༽པོ་ཐོབ་དགོཔ་དང་ རྫུན་པའི་བདག་པོ་ རྩོད་ཟླ་ལུ་དཔྱ་གཅིག་གིས་དངུལ་ཀྲམ་༨༧,༣༥༠.༨༥༼བརྒྱད་ཁྲི་བདུན་སྟོང་སུམ་བརྒྱ་ལྔ་བཅུ་དང་ཕྱེད་ཀྲམ་གྱ་ལྔ༽པོ་ དེ་ལས་ བུ་བསྟན་འཛིན་ཆོས་འཕེལ་ལུ་ དཔྱ་གཅིག་གིས་དངུལ་ཀྲམ་༨༧,༣༥༠.༨༥༼བརྒྱད་ཁྲི་བདུན་སྟོང་སུམ་བརྒྱ་ལྔ་བཅུ་དང་ཕྱེད་ཀྲམ་གྱ་ལྔ༽པོ་ཐོབ་དགོས་པའི་ཁར་ སྣུམ་འཁོར་དེ་ ཐོག་མའི་འཁྲུན་ཆོད་ནང་འཁོད་ཡོདཔ་བཞིན་ མཐོ་གཏུགས་པའི་ཁོངས་སུ་བཞག་ཞིནམ་ལས་ གོང་འཁོད་ རྩོད་ཟླ་ལུ་ཐོབ་པའི་དཔྱ་གཅིག་གིས་དངུལ་ཀྲམ་༨༧,༣༥༠.༨༥༼བརྒྱད་ཁྲི་བདུན་སྟོང་སུམ་བརྒྱ་ལྔ་བཅུ་དང་ཕྱེད་ཀྲམ་གྱ་ལྔ༽པོ་དེ་ཉིད་ མཐོ་གཏུགས་པ་གིས་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཟླ་ངོ་དྲུག་གི་ནང་འཁོད་ རྩོད་ཟླ་ལུ་སྤྲོད་དགོས་པར་ ཐོག་མའི་འཁྲུན་ཆོད་དེ་ ཆ་ཤས་བསྒྱུར་བཅོས་མཛད་དེ་ འཁྲུན་ཆོད་གནང་ནི།

༦.༢༽	གོང་གསལ་ རྩོད་ཉོག་རིམ་ཨང་༥.༢ པའི་བཅུད་དོན་ འདིར་ཁྲིམས་འདུན་ནས་བསྐྱར་ཞིབ་མཛད་སྐབས་ བཟའ་ཚང་གཉིས་པོ་ གཅིག་ཁར་སྡོད་པའི་སྐབས་སུ་ མཐོ་གཏུགས་པ་ མོ་རའི་ཕམ་གྱི་སྐལ་བགོ་སྦེ་བྱིན་ཡོད་པའི་ས་ཁྲམ་ཨང་༣༣༢ ཅན་མའི་ས་ཆ་གུར་ ཁྱིམ་རྐྱབ་ཡོད་མི་འདི་ ཐོག་མ་ཁྲིམས་འདུན་ནས་ ཁྱིམ་དེའི་དཔྱ་གཅིག་གིས་རིན་གོང་ རྩོད་ཟླ་ལུ་སྤྲོད་དགོ་ཟེར་བ་མ་གཏོགས་ རྩོད་ཟླ་ལུ་ཐོབ་ཡོད་པའི་ཁྱིམ་དེའི་འོག་ལུ་ཚུད་ཡོད་པའི་ས་ཆ་དེའི་རིན་གོང་རྩིས་རྐྱབ་སྟེ་ རྩོད་ཟླ་ལུ་སྤྲོད་དགོས་པའི་རིན་གོང་དེའི་ཐོག་ལས་ ཕབ་རྩིས་འབད་གནང་ཟེར་ཞུ་བའི་ཐད་དུ་ མཐོ་གཏུགས་པའི་ཁ་ཐུག་ལས་ མོ་རའི་རྩོད་གཞི་དང་གཅིག་མཚུངས་སྦེ་ མོ་རའི་ཕོ་རྒནམ་ངོམ་ཕུརཔ་འཕྲིན་ལས་དང་ ཁོ་རའི་ཨམ་སྲུ་འཕྲིན་ལས་དབང་མོ་གཉིས་པོ་ རྩོད་གཞི་ཕྱེ་སྟེ་ འཁྲུན་ཆོད་གནང་བའི་སྐབས་སུ་ ཁྱིམ་དེའི་འོག་ལུ་ཚུད་ཡོད་པའི་ས་ཆ་དེའི་རིན་གོང་ཡང་རྩིས་རྐྱབ་སྟེ་ སྤྲོད་ལེན་འབད་འདུག་པ་ལས་བརྟེན་ མཐོ་གཏུགས་པ་ མོ་ལུ་ཡང་ཐོབ་ནི་ཡོདཔ་ཅིག་ཟེར་ཞུ་བ་ཙམ་མ་གཏོགས་ དེ་དང་བསྟུན་པའི་ ཁུངས་ཐུབ་ཀྱི་སྒྲུབ་བྱེད་སོགས་ག་ནི་ཡང་ཕུལ་བ་མིན་འདུག་པ་ལས་ ངོས་ལེན་མཛད་ཐབས་མེདཔ་ལས་ ཐོག་མའི་འཁྲུན་ཆོད་དེ་ ངོས་ལེན་མཛད་ཐོག་ འཁྲུན་ཆོད་གནང་ནི། 
 
༦.༣༽	གོང་གསལ་ རྩོད་ཉོག་རིམ་ཨང་༥.༣ པའི་བཅུད་དོན་ འདིར་ཁྲིམས་འདུན་ནས་བསྐྱར་ཞིབ་མཛད་སྐབས་ མོ་རའི་ཨའི་ཚེ་འདས་ཚེ་རིང་དབང་མོའི་མིང་ཐོག་ཡོད་པའི་ ས་ཆ་དྲིས་མཱལ་༡༣ པོ་ རྩོད་ཟླ་གིས་གནང་བ་མེད་པར་ ངོམ་ཚེ་རིང་བཀྲིས་ཟེར་མི་ལུ་ རིན་གོང་དངུལ་ཀྲམ་༦༥༠,༠༠༠/-༼དྲུག་འབུམ་ལྔ་ཁྲི༽ཐམ་པ་སྦེ་བཙོང་འདུག་པའི་སྒྲུབ་བྱེད་ཚུ་ཕུལ་ཡོད་རུང་ ཐོག་མ་ཁྲིམས་འདུན་ནས་ གོང་འཁོད་ ས་ཆ་བཙོངས་ཡོད་པའི་རིན་གོང་དེ་ ཁྱིམ་རྐྱབ་པའི་སྐབས་སུ་ཟད་འགྲོ་བཏང་འདུག་པའི་ འཁྲུན་ཆོད་གནང་མི་ལུ་ཁེ་རྒུད་མ་བཏུབ་ཟེར་ཞུ་བའི་ཐད་དུ་ ས་ཆ་ཉོ་བཙོངས་ཀྱི་གན་རྒྱ་ སྤྱི་ཚེས་༣༠.༧.༢༠༡༨ ཅན་མའི་གནས་ཚིག་ནང་ ཁྱིམ་རྐྱབ་པའི་ནམ་དུས་ལུ་ ཟད་འགྲོ་མ་ལངམ་ལས་ ས་ཆ་དེ་ངོམ་ཚེ་རིང་བཀྲིས་ལུ་ རིན་གོང་དངུལ་ཀྲམ་༦༥༠,༠༠༠/-༼དྲུག་འབུམ་ལྔ་ཁྲི༽ཐམ་པའི་ཐོག་ལས་ དངུལ་ཀྲམ་༤༠༠,༠༠༠/-༼བཞི་འབུམ༽ཐམ་པ་དེ་ ཁྱིམ་རྐྱབ་པའི་སྐབས་སུ་ ཟད་འགྲོ་བཏང་འདུག་པའི་ར་ཁུངས་འཐོན་འདུག་པའི་གནད་ལས་ ལྷག་ལུས་དངུལ་ཀྲམ་༢༥༠,༠༠༠/-༼ཉིས་འབུམ་ལྔ་ཁྲི༽ཐམ་པ་དེ་ཉིད་ ཐོག་མའི་འཁྲུན་ཆོད་དང་འཁྲིལ་ བསྟར་སྤྱོད་མཛད་དགོས་པར་ འཁྲུན་ཆོད་གནང་ནི། 

༦.༤༽	གོང་གསལ་ རྩོད་ཉོག་རིམ་ཨང་༥.༤ པའི་བཅུད་དོན་ འདིར་ཁྲིམས་འདུན་ནས་བསྐྱར་ཞིབ་མཛད་པའི་སྐབས་  མཐོ་གཏུགས་པ་ མོ་རང་ཕྱི་རྒྱལ་ཁབ་ཨ་མི་རི་ཀ་༼America༽ ལུ་སྡོད་པའི་སྐབས་སུ་ མོ་རའི་དགོངས་ཞུའི་ཐོབ་ལམ་དངུལ་ཀྲམ་༤༠༠,༠༠༠/-༼བཞི་འབུམ༽ཐམ་པ་དང་ LTC དེ་ཚུ་ མོ་རའི་རྩིས་དེབ་ནང་བཙུགས་འདུག་རུང་ རྩོད་ཟླ་གིས་ མོ་རའི་ATM ལག་ལེན་འཐབ་ཐོག་ དངུལ་ཚུ་བཏོན་ཞིནམ་ལས་ རྩོད་ཟླ་གིས་ཁོ་རའི་ཨམ་སྲུ་གསརཔ་ལུ་ཟད་འགྲོ་ཚུ་བཏང་ཡོད་མི་འདི་ ཐོབ་ནི་ཡོདཔ་ཅིག་ཟེར་ཞུ་བའི་ཐད་དུ་ སྔོན་ ཁོང་རང་རྩ་ཕན་གཉིས་པོ་ གཉེན་གྲོགས་འབད་སྡོད་པའི་ནམ་དུས་ལུ་ མཐོ་གཏུགས་པ་ མོ་རའི་ཁ་ཐུག་ལས་ རྩོད་ཟླ་ལུ་ATM Card with pin code དང་ LTC འདི་ཚུ་བློས་ཕོག་ཡིད་ཕོག་ཐོག་སྤྲོད་འདུག་པ་མ་ཚད་ བཟའ་ཚང་བར་ན་གཅིག་གིས་གཅིག་ལུ་བྱིན་གྲུབ་པའི་རིགས་ཚུ་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦.༨ པའི་དགོངས་དོན་ལྟར་ ཐེངས་ཤིག་བྱིན་གྲུབ་པའི་རིགས་ལ་ སླར་ལོག་ལེན་མི་ཆོག་ཟེར་འཁོད་ཡོདཔ་ལས་བརྟེན་ ད་རེས་ བཟའ་ཚང་བར་ན་ སྟབས་མ་བདེཝ་འཐོན་སྐབས་ གོང་འཁོད་ དངུལ་ཚུ་སླར་ལོག་ལེན་གནང་དགོས་པར་ཞུ་བ་ཕུལ་མི་འདི་ སྔོན་འགོག་ཨིནམ་ལས་ ངོས་ལེན་མཛད་ཐབས་མ་འབྱུངམ་ལས་ ཐོག་མའི་འཁྲུན་ཆོད་དེ་ རང་འཇགས་བསྟར་སྤྱོད་མཛད་དགོས་པར་ འཁྲུན་ཆོད་གནང་ནི།  
 
༦.༥༽	གོང་གསལ་ རྩོད་ཉོག་རིམ་ཨང་༥.༥ པའི་བཅུད་དོན་ འདིར་ཁྲིམས་འདུན་ནས་བསྐྱར་ཞིབ་མཛདཔ་ད་  རྩོད་ཟླ་གིས་ ངོམ་བཙན་སྐྱོགས་དབང་མོ་ཟེར་མི་ལུ་ དངུལ་སྤྲོད་ནི་ཡོད་ཟེར་སླབ་སྟེ་ མོ་རང་དངུལ་མེད་པར་ ས་གནས་ནིའུ་ཡོག་ལུ་ མོ་རའི་ཆ་རོགས་ངོམ་བདེ་སྐྱིད་ཚེ་རིང་ལས་ ཡུ་ཨེས་དྲོ་ལར་ ༥༨༠༠/-༼ལྔ་སྟོང་བརྒྱད་བརྒྱ༽ཐམ་པ་ དངུལ་བསྐྱི་ཞིནམ་ལས་ ངོམ་བཙན་སྐྱོགས་དབང་མོ་ལུ་ དངུལ་ཀྲམ་༢༣༦,༠༠༠/-༼ཉིས་འབུམ་སུམ་ཁྲི་དྲུག་སྟོང་༽ཐམ་པ་སྤྲོད་ཡོདཔ་ལས་བརྟེན་ དངུལ་སླར་ལོག་ མོ་རའི་ཆ་རོགས་ལུ་སྤྲོད་དགོཔ་ལས་ གཏམ་གྱི་བདེན་རྫུན་དང་འཁྲིལ་ དཔྱ་བགོ་རྐྱབ་གནང་ནི་ཡོདཔ་ཅིག་ཟེར་ཞུ་བའི་ཐད་དུ་ མཐོ་གཏུགས་པའི་ཁ་ཐུག་ལས་ ངོམ་བདེ་སྐྱིད་ཚེ་རིང་ལས་ ཡུ་ཨེས་དྲོ་ལར་ ༥,༨༠༠/-༼ལྔ་སྟོང་བརྒྱད་བརྒྱ༽ཐམ་པ་ སྐྱིན་འགྲུལ་ལེན་ཡོད་པའི་གན་རྒྱ་ སྤྱི་ཚེས་༨.༦.༢༠༡༩ ཅན་མར་ཕུལ་ཡོད་མི་དང་འཁྲིལ་ གོང་དངུལ་དེ་བཟའ་ཚང་གཉིས་ཁར་སྡོད་པའི་སྐབས་སུ་ བུ་ལོན་ལེན་ཡོད་པའི་མངོན་རྟགས་གྲུབ་པ་ལས་བརྟེན་ རྩ་ཕན་བར་ན་ གཏམ་གྱི་བདེན་རྫུན་དང་འཁྲིལ་ ཡུ་ཨེས་དྲོ་ལར་ ༥,༨༠༠/-༼ལྔ་སྟོང་བརྒྱད་བརྒྱ༽ཐམ་པ་དེ་ཉིད་ སྐལ་བ་བགོ་བཤའི་ཁྲིམས་དོན་ཚན་ག༽༦.༡༤ པའི་དགོངས་དོན་ལྟར་ བདེན་པའི་བདག་པོ་ མཐོ་གཏུགས་པ་གིས་དཔྱ་གཅིག་གི་ཡུ་ཨེས་དྲོ་ལར་ ༡,༩༣༣.༣༼ཆིག་སྟོང་དགུ་བརྒྱ་སུམ་ཅུ་སོ་གསུམ་དང་ཕྱེད་ཀྲམ་གསུམ༽པོ་དེ་སྤྲོད་དགོཔ་དང་ རྫུན་པའི་བདག་པོ་ རྩོད་ཟླ་གིས་དཔྱ་གཉིས་ཀྱིས་ཡུ་ཨེས་དྲོ་ལར་༣,༨༦༦.༦༼སུམ་སྟོང་བརྒྱད་བརྒྱ་དྲུག་ཅུ་རེ་དྲུག་དང་ཕྱེད་ཀྲམ་དྲུག༽པོ་སྤྲོད་དགོཔ་ཡོད་མི་འདི་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཟླ་ངོ་དྲུག་གི་ནང་འཁོད་ མཐོ་གཏུགས་པ་ལུ་སྤྲོད་ཞིནམ་ལས་ མཐོ་གཏུགས་པ་གིས་ འགོ་འདྲེན་ཐོག་ ངོམ་བདེ་སྐྱིད་ཚེ་རིང་ལུ་ སྤྲོད་དགོས་པར་ འཁྲུན་ཆོད་གནང་ནི། 

༧༽	འཁྲུན་ཆོད།
༧.༡	གོང་གསལ་བསྐྱར་ཞིབ་རིམ་ཨང་༦.༡ པའི་ནང་དོན་བཞིན་ འབྲུག་གི་ཨ་ལོ་གཅེས་སྐྱོང་དང་ཉེན་སྐྱོབ་བཅའ་ཁྲིམས་༢༠༡༡ ཅན་མའི་དོན་ཚན་༣ པའི་གཞི་རྩ་ལྟར་ བུ་ཚབ་ཀྱི་བཀའ་རྒྱ་མེད་རུང་ གཞན་ཡིག་སྣོད་ཁྲིམས་འདུན་ལུ་ཕུལ་མི་ཚུ་ འབྲུག་གི་སྒྲུབ་བྱེད་བཅའ་ཁྲིམས་དོན་ཚན་༤ ཁ༽ པ་ལྟར་ ངོས་ལེན་མཛད་ཡོདཔ་ལས་ བཟའ་ཚང་བར་ནའི་བུ་ངོམ་བསྟན་འཛིན་ཆོས་འཕེལ་གྱི་གསོ་འཐུས་ཀྱི་ཐད་  གཉེན་འབྲེལ་གྱི་ཁྲིམས་བསྒྱུར་བཅོས་ སྤྱི་ལོ་༡༩༩༦ཅན་མའི་དོན་ཚན་ཁ༽༧-༣༼༡༽ པའི་དགོངས་དོན་ལྟར་ ཨ་པའི་ཟླ་རིམ་འོང་འབབ་ངེས་ཏིག་ཐོབ་ཚད་དངུལ་ཀྲམ་༤༨,༠༨༤༼བཞི་ཁྲི་བརྒྱ་སྟོང་གྱ་བཞི༽པོའི་ཐོག་ལས་ བརྒྱ་ཆ་༢༠ རེ་རྩིས་རྐྱབ་པའི་སྐབས་ ཟླ་རིམ་བཞིན་དུ་ དངུལ་ཀྲམ་༩,༦༡༦.༨༼དགུ་སྟོང་དྲུག་བརྒྱ་བཅུ་དྲུག་དང་ཕྱེད་ཀྲམ་བརྒྱད༽པོ་རེ་ཕོག་མི་འདི་ ཐོག་མ་ཁྲིམས་འདུན་ལས་འཁྲུན་ཆོད་གནང་བའི་ཉིནམ་ སྤྱི་ཚེས་༡༠.༡༢.༢༠༢༡ ལས་ འཁྲུན་ཆོད་མ་གནང་ཚུན་ ཟླ་ངོ་ལྔ་གི་གསོ་འཐུས་བསྡོམས་ཀྱིས་དངུལ་ཀྲམ་༤༨,༠༨༤/-༼བཞི་ཁྲི་བརྒྱད་སྟོང་གྱ་བཞི༽པོ་དེ་ཉིད་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཞག་གྲངས་བཅོ་ལྔའི་ནང་འཁོད་ སྐྱེས་མ་བདེ་སྐྱིད་དབྱངས་འཛོམས་ཀྱི་མིང་ཐོག་ སྤ་རོ་འབྲུག་གི་དངུལ་ཁང་ཚད་འཛིན་གྱི་རྩིས་དེབ་ཨང་༢༠༢༢༤༣༣༨༧ ཅན་མའི་ནང་བཙུགས་དགོཔ་མ་ཚད་ སྤྱི་ལོ་༢༠༢༢ དབྱིན་ཟླ་དྲུག་པ་ལས་འགོ་བཟུང་ ཟླ་རིམ་བཞིན་དུ་ གསོ་འཐུས་དངུལ་ཀྲམ་༩,༦༡༦.༨༼དགུ་སྟོང་དྲུག་བརྒྱ་བཅུ་དྲུག་དང་ཕྱེད་ཀྲམ་བརྒྱད༽པོ་རེ་ གོང་གི་རྩིས་དེབ་ཨང་ནང་ ཨ་ལོ་དེ་སྐྱེས་ལོ་༡༨ མ་ལོན་རིང་སྤྲོད་དགོས་པའི་ཁར་ གལ་སྲིད་ མ་འོངས་པར་ཨ་པའི་ཟླ་རིམ་འོང་འབབ་ལུ་ ཡར་སེང་མར་ཕབ་རེ་འབྱུང་ན་ ཨ་ལོའི་མཐའ་དོན་ཁོ་ན་ལུ་དམིགས་ཏེ་ རྩ་ཕན་བར་ན་ སྤྲོད་ལེན་བྱ་དགོས་པར་ འཁྲུན་ཆོད་གྲུབ་པའི་ཁར་ བཟའ་ཚང་བར་ནའི་སྒྲིང་ཁྱིམ་འདི་ ཐོག་མ་ཁྲིམས་འདུན་ལས་ ཁྱིམ་དེ་རྐྱབ་པའི་སྐབས་སུ་ ཟད་འགྲོ་ཕོག་ཚད་Estimation ཡོངས་བསྡོམས་དངུལ་ཀྲམ་༣,༩༢༣,༩༠༩.༧༦༼འབུམ་སུམ་ཅུ་སོ་དགུ་དང་ཉིས་ཁྲི་སུམ་སྟོང་དགུ་བརྒྱ་དགུ་དང་ཕྱེད་ཀྲམ་བདུན་ཅུ་དོན་དྲུག༽པོ་འཐོན་ཡོད་མི་དང་འཁྲིལ་ རྩ་ཕན་གཉིས་དང་ ཨ་ལོའི་བར་ན་ གཏམ་གྱི་བདེན་རྫུན་དང་འཁྲིལ་ སྐལ་བ་བགོ་བཤའི་ཁྲིམས་ཡིག་དོན་ཚན་ག༽༦.༡༥ པའི་དགོངས་དོན་ལྟར་ བདེན་པའི་བདག་པོ་ མཐོ་གཏུགས་པ་ལུ་ དཔྱ་གཉིས་ཀྱིས་དངུལ་ཀྲམ་༡,༩༦༡,༩༥༤.༨༨༼འབུམ་བཅུ་དགུ་དང་དྲུག་ཁྲི་ཆིག་སྟོང་དགུ་བརྒྱ་ལྔ་བཅུ་ང་བཞི་དང་ཕྱེད་ཀྲམ་གྱ་བརྒྱད༽པོ་ཐོབ་དགོཔ་དང་ རྫུན་པའི་བདག་པོ་ རྩོད་ཟླ་ལུ་དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་ དེ་ལས་ བུ་བསྟན་འཛིན་ཆོས་འཕེལ་ལུ་ དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་ཐོབ་དགོཔ་མ་ཚད་ ཁྱིམ་དེ་ ཐོག་མའི་འཁྲུན་ཆོད་དང་འཁྲིལ་ མཐོ་གཏུགས་པའི་ཁོངས་སུ་བཞག་ཞིནམ་ལས་ གོང་འཁོད་ རྩོད་ཟླ་ལུ་ཐོབ་པའི་དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་དང་ བཟའ་ཚང་བར་ནའི་སྣུམ་འཁོར་Alto K10 BP-1-C3854 ཅན་མ་དེ་ ཐོག་མའི་འཁྲུན་ཆོད་ནང་འཁོད་ཡོདཔ་བཞིན་ སྣུམ་འཁོར་དེའི་རིན་གོང་དངུལ་ཀྲམ་༣༤༩,༤༠༣.༤༠༼སུམ་འབུམ་བཞི་ཁྲི་དགུ་སྟོང་བཞི་བརྒྱ་སུམ་དང་ཕྱེད་ཀྲམ་བཞི་བཅུ༽པོ་དེ་ཉིད་ རྩ་ཕན་གཉིས་དང་ཨ་ལོའི་བར་ན་ གཏམ་གྱི་བདེན་རྫུན་དང་འཁྲིལ་ མཐོ་གཏུགས་པ་ལུ་ དཔྱ་གཉིས་ཀྱིས་དངུལ་ཀྲམ་༡༧༤,༧༠༡.༧༼ཆིག་འབུམ་བདུན་ཁྲི་བཞི་སྟོང་བདུན་བརྒྱ་གཅིག་དང་ཕྱེད་ཀྲམ་བདུན༽པོ་ཐོབ་དགོཔ་དང་ རྫུན་པའི་བདག་པོ་ རྩོད་ཟླ་ལུ་དཔྱ་གཅིག་གིས་དངུལ་ཀྲམ་༨༧,༣༥༠.༨༥༼བརྒྱད་ཁྲི་བདུན་སྟོང་སུམ་བརྒྱ་ལྔ་བཅུ་དང་ཕྱེད་ཀྲམ་གྱ་ལྔ༽པོ་ དེ་ལས་ བུ་བསྟན་འཛིན་ཆོས་འཕེལ་ལུ་ དཔྱ་གཅིག་གིས་དངུལ་ཀྲམ་༨༧,༣༥༠.༨༥༼བརྒྱད་ཁྲི་བདུན་སྟོང་སུམ་བརྒྱ་ལྔ་བཅུ་དང་ཕྱེད་ཀྲམ་གྱ་ལྔ༽པོ་ཐོབ་དགོས་པའི་ཁར་ སྣུམ་འཁོར་དེ་ ཐོག་མའི་འཁྲུན་ཆོད་ནང་འཁོད་ཡོདཔ་བཞིན་ མཐོ་གཏུགས་པའི་ཁོངས་སུ་བཞག་ཞིནམ་ལས་ གོང་འཁོད་ ཁྱིམ་དེའི་དཔྱ་གཅིག་གིས་དངུལ་ཀྲམ་༩༨༠,༩༧༧.༥༥༼དགུ་འབུམ་བརྒྱད་ཁྲི་དགུ་བརྒྱ་བདུན་ཅུ་དོན་བདུན་དང་ཕྱེད་ཀྲམ་ལྔ་བཅུ་ང་ལྔ༽པོ་དང་ སྣུམ་འཁོར་དེའི་དཔྱ་གཅིག་གིས་དངུལ་ཀྲམ་༨༧,༣༥༠.༨༥༼བརྒྱད་ཁྲི་བདུན་སྟོང་སུམ་བརྒྱ་ལྔ་བཅུ་དང་ཕྱེད་ཀྲམ་གྱ་ལྔ༽པོ་བཅས་ ཡོངས་བསྡོམས་དངུལ་ཀྲམ་༡,༠༦༨,༣༢༨.༤༼འབུམ་བཅུ་ཐམ་དང་དྲུག་ཁྲི་བརྒྱད་སྟོང་སུམ་བརྒྱ་ཉེར་བརྒྱད་དང་ཕྱེད་ཀྲམ་བཞི༽པོ་དེ་ཉིད་ མཐོ་གཏུགས་པ་གིས་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཟླ་ངོ་དྲུག་གི་ནང་འཁོད་ རྩོད་ཟླ་ལུ་སྤྲོད་དགོས་པར་ འཁྲུན་ཆོད་གྲུབ།

༧.༢	དེ་བཞིན་ གོང་གསལ་བསྐྱར་ཞིབ་རིམ་ཨང་༦.༥ པའི་ནང་དོན་ལྟར་ བཟའ་ཚང་བར་ནའི་བུ་ལོན་ ངོམ་བདེ་སྐྱིད་ཚེ་རིང་ལས་ ཡུ་ཨེས་དྲོ་ལར་ ༥,༨༠༠/-༼ལྔ་སྟོང་བརྒྱད་བརྒྱ༽ཐམ་པ་བསྐྱི་ཡོད་མི་འདི་ རྩ་ཕན་བར་ གཏམ་གྱི་བདེན་རྫུན་དང་འཁྲིལ་ དཔྱ་བགོ་རྐྱབ་པའི་སྐབས་སུ་ བདེན་པའི་བདག་པོ་ མཐོ་གཏུགས་པ་གིས་དཔྱ་གཅིག་གིས་ཡུ་ཨེས་དྲོ་ལར་ ༡,༩༣༣.༣༼ཆིག་སྟོང་དགུ་བརྒྱ་སུམ་ཅུ་སོ་གསུམ་དང་ཕྱེད་ཀྲམ་གསུམ༽པོ་སྤྲོད་དགོཔ་དང་ རྫུན་པའི་བདག་པོ་ རྩོད་ཟླ་གིས་དཔྱ་གཉིས་ཀྱིས་ཡུ་ཨེས་དྲོ་ལར་༣,༨༦༦.༦༼སུམ་སྟོང་བརྒྱད་བརྒྱ་དྲུག་ཅུ་རེ་དྲུག་དང་ཕྱེད་ཀྲམ་དྲུག༽པོ་སྤྲོད་དགོཔ་ཡོད་མི་འདི་ འཁྲུན་ཆོད་གནང་བའི་ཉིནམ་ལས་འགོ་བཟུང་ ཟླ་ངོ་དྲུག་གི་ནང་འཁོད་ མཐོ་གཏུགས་པ་ལུ་སྤྲོད་ཞིནམ་ལས་ མཐོ་གཏུགས་པ་གིས་ འགོ་འདྲེན་ཐོག་ ངོམ་བདེ་སྐྱིད་ཚེ་རིང་ལུ་ སྤྲོད་དགོས་པར་ སྤ་རོ་རྫོང་ཁག་ཁྲིམས་འདུན་ནས་གནང་བའི་འཁྲུན་ཆོད་ཨང་༼སྤ་རོ་༢༡-༦༠༨༽ སྤྱི་ཚེས་༡༠.༡༢.༢༠༢༡ ཅན་མ་དེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༡ ཁ༽ པའི་དགོངས་དོན་ལྟར་ ཆ་ཤས་བསྒྱུར་བཅོས་མཛད་དེ་ ཁྲིམས་དེབ་དེའི་དོན་ཚན་༢༧ པའི་དགོངས་དོན་ལྟར་ བསྟར་སྤྱོད་མཛད་དགོས་པར་ འཁྲུན་ཆོད་གྲུབ། 
༧.༤	གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽ པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་ འཁྲུན་ཆོད་གྲུབ། 

བཀའ་རྒྱ། 
ཁྲིམས་ཀྱི་འདུན་ས་ལས་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༩༦ པའི་དགོངས་དོན་ལྟར་ བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ འཁྲུན་ཆོད་དེ་དང་འཁྲིལ་བའི་བཀའ་གྲུབ་མ་བཏུབ་པའི་རིམ་པ་ རྩ་ཕན་སུ་ཞིག་གི་ ཁོངས་ལས་འཐོན་རུང་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༡༠༤/༡༠༧ པའི་དགོངས་དོན་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ཆུ་ཕོ་སྟག་ལོ་ ཟླ་གསུམ་པའི་ཚེས་བཅུ་དྲུག་ལུའམ་ སྤྱི་ཚེས་༡༧.༥.༢༠༢༢ ལུ་དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ། 

